
Innspel frå Helse Vest - høyring Kreftstrategi 2024 - 2028 
 
Vi viser til brev av 18.09.23 med invitasjon til å komme med innspel til Kreftstrategi 2024 – 
2028.  
  
Forslag til ny nasjonal kreftstrategi 2024-2028 gir eit omfattande og heilskapleg bilete av 
kreftomsorga i Noreg. Den er ambisiøs og har mange gode mål.  
  
Det er forventa vekst i talet på krefttilfelle i perioden samtidig som vi har utfordringar med 
tilgang på helsepersonell framover. Helse Vest RHF har ansvar for ei heilskapleg helseteneste 
som er godt prioritert, og der innsatsen i dei ulike fagområda må stå i forhold til nytte og 
alvorsgrad.  
 
Helse Vest RHF skulle ønske at strategien tydelegare peika på kva tiltak som kunne 
prioriterast opp og ned innanfor kreftområdet. For Helse Vest RHF er det viktig at den daglege 
drifta med diagnostikk og behandling av det store talet pasientar i helseføretaka blir verdsett. 
Helseføretaka opplever at kreftpasientar lever lenger og krev mykje meir oppfølging enn for 
berre få år sidan. Dette er sjølvsagt veldig bra og ønskeleg, men det setter tenesta under press 
og avgrensar handlingsrommet for nye ambisiøse strategiar som vil krevje personell.  
 
Helse Vest RHF ser det også som ei utfordring for helsetenesta på området at dei store 
kreftavdelingane kan tilby stadig meir høgspesialisert behandling og rekruttere 
helsepersonell inn dei nye satsingsområda (til dømes CCC, pakkeforløp heim og oppfølging av 
seineffektar etter kreftbehandling), mens det er aukande vanskeleg for dei mindre kreft-
avdelingane å rekruttere nødvendige personellressursar for vanleg kurativ eller palliativ 
pasientbehandling. 
 
For Helse Vest vil det vere viktig at dei nye protonsentra i strategiperioden vert tatt i bruk for 
pasientbehandling og klinisk forsking og at det vert etablert gode pasientforløp for dette. 
Helse Vest vil arbeide for å sikre dette. 

Helse Vest RHF meiner at det vil krevje prioritering innan kreftomsorga for å kunne nå måla i 
strategien og skulle altså ønske at strategien var tydelegare på dette. Dei kreftførebyggande 
tiltaka som er beskrive i strategien vil truleg kunne redusere risikoen på sikt for ein del ulike 
kreftsjukdommar. Med ei aldrande befolkning og stadig meir effektiv og kompleks behandling 
er det likevel venteleg at tenesta vil vere under press gjennom strategiperioden. 
 
Spesialisthelsetenesta har en heilt sentral rolle i kreftomsorga. Helse Vest meiner derfor det 
er viktig at RHF-a blir involvert i oppfølging og operasjonalisering av strategien på eit tidleg 
tidspunkt. 
 
 
Vennleg helsing 
 
Bjørn Egil Vikse 
fagdirektør Gjertrud Jacobsen 
 seniorrådgivar 

Digital kommunikasjon  
Vi har elektronisk saksbehandling og er opptatt av at informasjon, også taushetsbelagt, skal kunne sendes på en rask og 
sikker måte. Vi ber derfor om at et eventuelt svar på denne henvendelsen sendes gjennom en av disse kanalene:  
• Privatpersoner og private virksomheter: eDialog  
• Offentlige virksomheter: eFormidling (via eget sak-/arkivsystem) 

